
MINUTI

Il-Minuti tal-Laqgħat Nru 39 u Nru 40 li saru fit-12 u fil-21 ta’ Marzu 2025 rispettivament kienu konfermati. 

DISKUSSJONI DWAR IR-RAPPORT ANNWALI 2024 TAL-KUNSILL GĦALL-MALTIN LI JGĦIXU BARRA MINN MALTA SKONT IS-SUB-ARTIKOLU (2) TAL-ARTIKLU 7 TAL-ATT DWAR KUNSILL GĦALL-MALTIN LI JGĦIXU BARRA MINN MALTA (KAP.515)

IĊ-CHAIRPERSON (Onor. Edward Zammit Lewis): Ikun tajjeb li qabel tibdew tagħtu l-preżentazzjoni tagħkom tintroduċu ftit lilkom infuskom.  

IS-SUR JOSEPH XERRI (Segretarju tal-Kunsill għall-Maltin li Jgħixu Barra minn Malta): Jiena s-segretarju tal-Kunsill għall-Maltin li Jgħixu Barra minn Malta. Imbagħad ħdejja hawn is-Sinjura Chirelle Ellul Sciberras, Direttur Servizzi Konsulari u tal-Maltin li jgħixu Barra minn Malta u Dr Antoinette Cutajar, Uffiċjal fid-Direttorat għall-Maltin li Jgħixu Barra minn Malta.  

Din is-sena kellna bidla fil-maġġoranza tal-membri tal-kunsill. Membru fil-kunsill jista’ joqgħod tliet snin l-ewwel darba u tliet snin oħra t-tieni darba. Imbagħad wara t-tieni tliet snin irridu bilfors inġeddu. Kellna disgħa li kellhom jiġġeddu u kellna tnejn li rriżenjaw, u allura minn 15 kellna 11 ġodda. Issa lħaqna l-bilanċ bejn is-sessi, anzi nisa qegħdin 9 minn 15. Jien ilni 11-il sena u din hija l-aħħar sena tiegħi. Fil-bidu kellek membri li kienu tal-ewwel ġenerazzjoni, nies li twieldu Malta u emigraw. Minn tal-Ewropa ma kinux inklużi. Issa mxejna ‘l quddiem u għandna l-maġġoranza f’dak li għandu x’jaqsam mal-Awstralja u l-Amerika fejn kienu jmorru l-emigranti dak iż-żmien, għandna t-tieni u t-tielet ġenerazzjoni u allura b’dawk l-ideat għandek ċans aktar li tkun taf il-feeling hemm barra tal-lum. 

Kellna l-laqgħa ġenerali kif issir ta’ kull sena, u kellna diversi affarijiet oħra. Kellna l-approvazzjoni tar-road map għax se nifformolaw strateġija ġdida għall-kunsill. Kellna l-liġi li għadha kif ġiet approvata, u allura l-istrateġija rridu nibdluha ftit. Kellna wkoll diskussjoni fuq il-formoli. Għandna tliet formoli li se tkellimkom aktar fuqhom Dr Cutajar. Dawk li ġew mill-Amerika ssuġġerew li f’San Francisco jkollna konsolat ġenerali għax hemmhekk hemm l-akbar konċentrazzjoni ta’ Maltin. L-aktar enfasi kienet biex jinqdew fuq il-passaporti u ċ-ċittadinanza. Ovvjament dik hija deċiżjoni politika imma biex intaffu din il-problema d-direttorat ħa ħsieb li jżid il-consul on the move. 

Permezz tal-consul on the move minflok in-nies imorru l-ambaxxata, l-ambaxxata tmur hi fil-post biex ikunu jistgħu jġeddu ċ-ċittadinanza jew jagħmlu ċ-ċittadinanza jew il-passaporti. Xi ħaġa interessanti kienet mill-Kanada. Il-Maltin li jgħixu l-Kanada talbu sabiex ikollhom ċertifikazzjoni dwar il-liċenzja għax biha, jekk ikollhom ċertifikazzjoni minn hawn Malta jiffrankaw il-flus biex jieħdu l-liċenzja u jiffrankaw iż-żmien. Transport Malta diġà joħorġu konferma tal-liċenzja tas-sewqan għal dawk il-pajjiżi li mhumiex fl-EU, u allura setgħu japplikaw għalihom. Imma jekk il-Kanada trid xi ħaġa aktar huma lesti li jidħlu permezz tal-Foreign Affairs biex naraw x’nistgħu nagħmlu aħjar. 

Xjenza Malta bħalissa għandha proġett, pjan strateġiku fuq ir-riċerka u l-innovazzjoni. Dawn ma jixtequx li jikkonċentraw biss fuq ir-riċerkaturi Maltin li jgħixu Malta imma talbu l-għajnuna tagħna biex inkomplu ngħinuhom f’din il-linja. S’issa għandna 57 riċerkatur barra minn Malta li qed jieħdu sehem f’dan il-proġett. Xi ħaġa li tqum kull darba hija fuq it-tagħlim tal-ilsien Malti. It-tagħlim tal-ilsien Malti għadu jiġi mitlub imma kif għedna hemm il-problema tal-għalliema. Il-Gvern ipprova jibgħat għalliem minn Malta imma ħadd ma tħajjar imur hemmhekk u għalhekk qed jagħfsu biex it-tagħlim isir virtwalment. 

Proposta oħra kienet – u se jibdew diskussjonijiet bejn il-Ministeru għall-Affarijiet Barranin u l-Ministeru tal-Edukazzjoni – dwar il-possibilità li żgħażagħ Maltin jiġu Malta fuq study tour u l-enfasi tkun fuq it-tagħlim tal-Malti u fuq il-kultura Maltija. B’hekk nolqtu żewġ affarijiet. Ħaġa rikorrenti oħra hija t-tiġdid tal-passaporti. Bl-għajnuna kollha li nagħtuhom dejjem jgħiduli li hemm il-ħtieġa li l-proċess jiġi simplifikat aktar, speċjalment meta jkunu taw xi dokumentazzjoni u jerġgħu jitolbuhielhom jew inkella jkollhom jagħtuha lil xi dipartiment ieħor. Tkellimna ma’ min hu inkarigat biex naraw kif nistgħu minbarra li nissimplifikaw l-affarijiet, jekk jista’ jkun tinqata’ din is-sitwazzjoni fejn l-istess dokument ma jgħaddix minn dipartiment għal ieħor. 

Is-servizzi bankarji semmejniehom darb’oħra. Il-Bank of Valletta u l-Mid-Med Bank dak iż-żmien kellhom fergħat fl-Awstralja, fl-Amerika u fil-Kanada. Imma sal-lum għad hemm klijenti Awstraljani li għandhom diffikultà sabiex jiksbu l-fondi lura. X’aktarx li dawn huma nies anzjani u allura għandhom diffikultà biex jaċċessaw l-internet, eċċ., u allura kienu jridu jmorru bilfors quddiem nutar biex jiffirmalhom id-dokumenti meħtieġa u kienet qed tiswihom ħafna flus. Min-naħa tagħna ġibna rappreżentanti tal-BOV għax huma l-aktar li għad fadlilhom u dawn aċċettaw li d-dokumentazzjoni tiġi iffirmata mill-Imħallef tal-Paċi, u allura l-klijenti ma jkollhomx dawk l-ispejjeż kollha u dak l-iskariġġ kollu. Barra minn hekk, għamlu tliet indirizzi elettroniċi, wieħed għall-Awstralja, wieħed għall-Istati Uniti u l-ieħor għall-Kanada biex b’hekk min irid jibgħat ikollu kuntatt dirett.   

L-istess fuq il-proċess taċ-ċittadinanza, fejn qed naraw kif id-dokumentazzjoni tkun aktar simplifikata. Diġà ħarġu aktar spjegazzjonijiet min-naħa ta’ Identità Malta. Għandna wkoll il-kunsilli reġjonali, li minn mindu nbidlet il-liġi saru kumitati reġjonali. Fil-bidu kienu limitati għal ċerti pajjiżi imma minn din is-sena l-kumitati reġjonali se jsiru kull fejn hemm membru tal-kunsill. L-iskop tal-kumitati reġjonali huwa li għandek persuna waħda. Pereżempju, ħa nieħdu parti mill-Awstralja, li għandha rappreżentant wieħed imma għandha South Australia, għandha New Zealand, eċċ. Allura qegħdin nipprovaw naraw li jkun hemm dawn in-nies ħalli għalkemm ikollok persuna waħda, permezz tagħhom ikun jaf aktar x’hemm bżonn u x’m’hemmx bżonn. 

Barra minn hekk għamilna xi tibdil fil-linji gwida. Ovvjament l-aktar ħaġa importanti kienet ir-reviżjoni tal-att li issa ġie in vigore. U allura bdejna naħdmu. Dan qed iżid daqsxejn il-membri biex ikun hemm aktar rappreżentanza. Pereżempju, l-Unjoni Ewropea s’issa kellha wieħed imma l-Unjoni Ewropea llum, bin-numru kbir ta’ Maltin li hemm tellajnieha għal tnejn. Imbagħad hemm pajjiżi li ma kellhomx, bħal South Africa u North Africa imma qegħdin nipprovaw nilħqu kull fejn hemm il-Maltin. 
Il-kumitati u l-membri tas-CMLA jiltaqgħu u jaħdmu individwalment. Jiltaqgħu fi gruppi permezz tal-internet u qegħdin nipprovaw nagħmlu laqgħat barra u anke jsiru hawn Malta. Kif għedt nagħmlu laqgħat through the internet imma hemm id-diffikultà tal-ħin. Ħafna minnhom jikkollaboraw mal-ambaxxati u mal-kummissjonijiet għolja u għamlu diversi proġetti li semmejniehom fir-rapport. Issa fuq ix-xogħol li sar mid-direttorat - għax is-sistema hija li l-kunsill jiltaqa’ imma mbagħad l-implimentazzjoni ssir min-naħa tad-direttorat – se tkellimkom is-Sinjura Ellul Sciberras. 

IS-SINJURA CHIRELLE ELLUL SCIBERRAS (Direttur Servizzi Konsulari u Maltin li Jgħixu Barra minn Malta): Kif qal is-segretarju aħna nwettqu l-ħidma li tkun ġiet diskussa fil-kunsill. Barra minn hekk nieħdu inizjattivi min-naħa tagħna apparti l-ħidma tal-kunsill. Fil-fatt, fil-minuti u fir-rapport annwali semmejna l-proġett tal-libreriji fi ħdan il-missjonijiet tagħna. Aktar kmieni s-sena li għaddiet bdejna ħidma b’kollaborazzjoni maċ-Ċentru tal-Ilsien Malti fejn iffirmajna MOU għall-ħidma flimkien għall-proġetti futuri biex nippromowvu l-lingwa Maltija fi ħdan id-dijaspora. Fil-fatt ‘il fuq minn 800 ktieb ġew sponsorjati minn dan iċ-Ċentru tal-Ilsien Malti u entitajiet oħra li tqassmu fil-missjonijiet tagħna. L-għan aħħari, apparti li jiġu mwaqqfa numru ta’ libreriji, huwa dak li jintuża l-ktieb u li nippromowvu l-letteratura Maltija b’ħidmiet u events min-naħa tal-ambaxxata. 

Issemmiet ukoll il-ħidma konġunta li bdejna ma’ Xjenza Malta. Is-sena li għaddiet bdejna ħidma konġunta ma’ Xjenza Malta rigward Formola V biex inżidu riċerkatur ħalli r-riċerkaturi Maltin barra minn Malta jkunu jistgħu jirreġistraw ruħhom, u aħna bħala gvern inkunu nafu mingħandna Maltin li qegħdin barra minn Malta biex nagħmlu sinerġija meħtieġa. Fil-fatt f’April tas-sena li għaddiet … 

IĊ-CHAIRPERSON: Hemm data dwar in-nies li qegħdin barra, f’postijiet li semma s-segretarju? U kif tinġabar id-data? 

IS-SINJURA CHIRELLE ELLUL SCIBERRAS: Iva, għandna data u dawn jirreġistraw volontarjament. Ħa tgħidilkom aktar fuqha Dr Antoinette Cutajar. 

DR ANTOINETTE CUTAJAR (Uffiċjal fid-Direttorat għall-Maltin li Jgħixu Barra minn Malta): Li kont se nżid hu li fl-aħħar sentejn qlibna għas-sistema elettronika li għenitna ħafna.

IĊ-CHAIRPERSON: Ingħaqad magħna d-Deputat Prim Ministru u Ministru għall-Affarijiet Barranin Ian Borg.  

DR ANTOINETTE CUTAJAR: Peress li qlibna mill-hard copy għall-electronic kulħadd irid jippreżenta passaport Malti għax inkella teħel. Issa kemm fil-formoli D, fl-O u kemm fil-B għandhom l-areas fejn jistgħu japplikaw. Xi ħaġa li forsi kienet sorprendenti, kif qal is-Sur Xerri, ir-riċerkaturi ħaduha bis-serjetà. Fil-fatt hemm aktar minn 57. Naħseb li tlajna ‘l fuq minn 100. Qed niddiversifikaw u qed jagħmluhom qishom gruppi. Skoprejna li għandna riċerkaturi anke l-Indja. Naturalment hemm kategoriji oħrajn bħalma huma missionaries u businesses u dan qed jgħin aktar, l-ewwel nett, għax permezz tal-elettronika tista’ ttella’ lil min trid. U b’hekk għandek ukoll id-data ta’ kulħadd. 

M’għandniex l-eluf imma dak li qed jinġabar qed ikun aktar ta’ siwi. Għandek il-formola D li hija għal dawk li jgħixu aktar minn sitt xhur barra. Għandek il-formola O li hija speċifika għall-organizzazzjonijiet u allura naħdmu mal-kunsill biex japprovawhom. U mbagħad għandna l-formola l-ġdida li hija l-formola B, li fiha sections bħalma huma r-riċerkaturi, businesses u missjonarji li japplikaw fil-kategorija tagħhom. Ir-riċerkaturi ngħidu li huma fuq quddiem nett għax diġà għamlu laqgħa u jidhru li huma aktar entużjasti mill-gruppi l-oħra. 

IS-SINJURA CHIRELLE ELLUL SCIBERRAS: Fil-fatt kellna dan in-numru kbir li rreġistraw minħabba li għamilna kampanja mal-missjonijiet tagħna, u f’April tas-sena li għaddiet għamilna webinar, fejn għaqqadna dawn ir-riċerkaturi ma’ Xjenza Malta biex naraw kif jistgħu jsiru dawn is-sinerġiji. Apparti minn hekk, ikollna ċ-ċerimonji tal-għoti taċ-ċertifikat taċ-ċittadinanza Maltija. Dawn ġeneralment isiru konġunti dakinhar li jkun hemm il-visits tal-Consul-on-the-Move. 

Is-sena li għaddiet bil-Consul-on-the-Move kellna madwar 477 appuntament. Dawn kienu across l-Awstralja, New Zealand, l-Ingilterra, l-Amerika u l-Kanada fejn ikun hemm distanzi twal. Pereżempju, l-Awstralja mmorru Brisbane, Perth, Adelaide, New Zealand, eċċ. Fejn m’għandniex il-missjonijiet nutilizzaw il-Consul-on-the-Move biex niltaqgħu mad-dijaspora u jsiru dawn l-għoti taċ-ċertifikati taċ-ċittadinanza. 

IĊ-CHAIRPERSON: Grazzi. L-ewwel nett, nistieden lill-Onor. Ian Borg sabiex jagħmel l-intervent tiegħu u mbagħad wara niftaħ id-diskussjoni għall-Membri l-oħra. 

ONOR. IAN BORG (Deputat Prim Ministru u Ministru għall-Affarijiet Barranin): Sur President, direttur, uffiċjali u segretarju tal-kunsill, kelma ta’ ringrazzjament għax huwa ċar li d-dijaspora Maltija, li tant hija mifruxa mal-erbat irjieħ tad-dinja, u tant hija dijaspora mhux biss attiva fil-komunitajiet rispettivi imma għandna tant talent u tant nies ta’ suċċess madwar id-dinja li, minħabba esiġenzi differenti jiġu bżonn is-servizz tal-gvern Malti, u l-isfida tkun il-footprint, jew aħjar, in-nuqqas ta’ footprint li pajjiż żgħir ikollu bil-missjonijiet jew in-nuqqas ta’ missjonijiet tiegħu. 

Għaldaqstant naf kemm isir sforz minn min ikun qed imexxi missjoni f’kapitali lejn il-kumplament tat-territorju kif ukoll permezz tal-assistenza mill-konsli onorarji u nies oħrajn. Il-Ministeru, permezz tad-direttorat u tan-nies fid-direttorat, kif ukoll il-kunsill tal-Maltin li jgħixu barra minn Malta jagħtu l-mija fil-mija tagħhom biex jintlaħqu dawn  l-objettivi. Ovvjament, ma jfissirx li m’hemmx x’jitjieb, jiġifieri dejjem nistgħu nżidu r-riżorsi għax, fl-aħħar mill-aħħar, dik hija ċ-ċavetta ta’ kollox però, mil-ġdid insellmilhom u nirringrazzjahom tas-sehem tagħhom. 

IĊ-CHAIRPERSON: Grazzi. L-Onor. Carmelo Mifsud Bonnici. 

ONOR. CARMELO MIFSUD BONNICI: Hija xi ħaġa tajba li jkollna l-Consul-on-the Move, però naf li d-diffikultà prinċipali hija l-apparat biex ikun teknoloġikament in line u fl-ammont li għandkom bżonn. Qed issibu biżżejjed fondi għaliha din il-ħaġa jew il-ministeru qed jonfoq dawn l-flus fuq affarijiet oħra? Forsi l-Ministru jista’ jgħidilna jekk hux qed jinvesti fil-Consul-on-the-Move jew le. Din hija importanti ħafna għal ħafna nies. Ta’ San Francisco għandna lil min jirrappreżentana tajjeb ħafna u intom tafu li ħafna drabi jkollu jaqsam min-naħa għall-oħra tal-Istati Uniti biex jagħmel il-passaporti, jiġifieri dik hija xi ħaġa tajba. Imma minn hawnhekk nixtieq nappella forsi l-Ministru jieħu nota ħalli nżidu l-fondi għall-Consul-on-the-Move. Nassigurak li hija issue. Grazzi.

IS-SINJURA CHIRELLE ELLUL SCIBERRAS: Kif għedna aktar qabel ta’ San Francisco żidna numru ta’ żjarat biex ikun jista’ jikkumpensa għad-domanda li jkun hemm. 

IĊ-CHAIRPERSON: Nirringrazzjakom. U niltaqgħu sena oħra. 

IS-SUR JOSEPH XERRI: Irridu nsibu persuna oħra minfloki għax din hija l-aħħar sena tiegħi. Issa għandi 86 sena.  

ONOR. IAN BORG: Fil-fatt qegħdin jiġru warajja biex insib is-suċċessur tiegħu.

PREŻENTAZZJONI MID-DEPUTAT PRIM MINISTRU U MINISTRU GĦALL-AFFARIJIET BARRANIN U T-TURIŻMU IAN BORG DWAR IL-PROPOSTA GĦAR-RATIFIKA TAL-FTEHIM TAS-SAMOA MILL-PARLAMENT MALTI

IĊ-CHAIRPERSON: Id-Deputat Prim Ministru Ian Borg. 

ONOR. IAN BORG: Sur President, jekk ma jimpurtax għandi d-Direttur Ġenerali  s-Sur Neville Aquilina li se jagħtina overview fuq dan l-agreement. Imbagħad naraw jekk ikunx hawn mistoqsijiet mill-Membri preżenti. 

IĊ-CHAIRPERSON: Grazzi. Is-sur Neville Aquilina. 

IS-SUR NEVILLE AQUILINA (Direttur Ġenerali mid-Direttorat Ġenerali, Kwistjonijiet Globali, Żvilupp Internazzjonali u Affarijiet Ekonomiċi): Sur President, se nagħtikom xi ħaġa verament bażika biex ma nikkumplikawx għax dan il-ftehim tas-Samoa huwa ftehim modern ħafna. Mela biex nagħtu daqsxejn viżibilità dwar minn fejn bdejna, aħna ġejjin mil-Lomè Agreement tal-1975, li grazzi għalih il-pajjiżi Afrikani, speċjalment il-Karibew, kienu jbigħu z-zokkor u l-banana. Dan ġie sorpassat mill-Cotonou Agreement fl-2000. Dan l-agreement kien sar meta l-Unjoni Ewropea kienet magħmula minn 15-il pajjiż u mhux minn 24. F’dan l-agreement kellek tackling tar-root causes fl-iżvilupp, id-donor u r-reciever u l-immigrazzjoni, li dak iż-żmien kienet diġà concern. Il-Cotonou Agreement kellu 20 sena. 

Malta kellha rwol importanti fl-2015 meta sar il-Valletta Summit. Minn hemmhekk għaddew għaxar snin, fejn rajna lill-Ewropej u lill-Afrikani fuq l-istess mejda. U minn hemm nibtet iż-żerriegħa li bdiet in-negozjati għas-Samoa Agreement. (Interruzzjonijiet) Dażgur kien importanti. Hemmhekk għandek 79 pajjiż. Interessanti ħafna l-irwol ta’ Malta mal-pajjiżi ż-żgħar. Qed nimxu ħafna fuq il-viżjoni li qed jimbotta d-Deputat Prim Ministru. Aħna konna l-founding members tal-AOSIS u kellna noħorġu minnha meta dħalna fl-Unjoni Ewropea. Issa qisu erġajna lura għal dak l-irwol għax l-Unjoni Ewropea għandha bżonn l-interlokuturi biex jispjegaw u jinteraġġixxu. 
Imbagħad morna għal dan il-ftehim il-ġdid. Għandek equal partnership. Is-Samoa Agreement ġie negozjat f’dinja differenti. Għandek l-SDGs u l-effetti klimatiċi li jimpattaw ħafna. Ovvjament it-trade baqa’ ggovernat mill-Economic Partnership Agreement. Malta jaqblilha li jkollna s-Samoa Agreement għax permezz tiegħu għandek il-fondi u l-istrumenti meħtieġa biex titratta t-tibdil fil-klima. Jekk għandek it-tibdil fil-klima fl-Afrika, se timpatta lil Malta, bl-influss tan-nies u n-nuqqas ta’ żvilupp. (Interruzzjonijiet) Iva, ħafna. Il-paċi u s-sigurtà u t-terroriżmu fl-Afrika. Jiddispjaċini li qed nirreferi għall-Afrika għax dan il-pajjiż huwa sabiħ ħafna, joffri opportunitajiet kbar u qegħdin nagħmlu ħafna xogħol hemmhekk, mhux aħna biss imma anke l-Afrikani għandna ħafna x’nitgħallmu mingħandhom. Però, pereżempju, għandek postijiet fl-Afrika fejn għandek id-drought u jidħlulek il-gangs u jispiċċaw isawwtu lin-nies! U mbagħad ikollok sitwazzjonijiet bħall-Mali u l-Burkina Faso. 

It-tielet punt huwa l-iżvilupp internazzjonali. Malta huwa pajjiż żviluppat u dan iddikjarajnieh meta dħalna fl-Unjoni Ewropea. U peress li aħna pajjiż żviluppat irridu ngħinu lil pajjiżi oħra biex jiżviluppaw. Fl-istess ħin il-partnership. Interessanti ħafna l-figuri ta’ Malta. Meta fl-2004 dħalna ... konna għedna li rridu nilħqu l-0.30% tal-GNI. Illum qegħdin 0.34%. Nagħtu ħafna lejn żvilupp internazzjonali imma l-istil ta’ Malta f’dawn l-aħħar snin kien fuq żvilupp qawwi fuq l-edukazzjoni. 

Aħna qatt ma nistgħu nibnu toroq fl-Afrika. Qatt ma nistgħu nibnu sptarijiet kbar għax m’għandniex il-fondi li għandhom pajjiżi kbar. U l-Valletta put us out of business għax hemmhekk sar partnership fejn daħlu pajjiżi kbar b’eluf ta’ miljuni. Allura aħna nistgħu naħdmu fuq l-edukazzjoni. Aħna qed ninvestu ħafna aktar. Id-Deputat Prim Ministru għadu kif kien l-Università biex jiltaqa’ mal-istudenti li qed nagħtuhom il-fondi għall-ischolarships. It’s not just giving. Dawn qed imorru lura d-dar, qegħdin jilħqu fil-politika, qegħdin jilħqu uffiċjali pubbliċi u qegħdin jinfluwenzaw il-pajjiż, u meta jkollna bżonn vot, meta jkollna bżonn xi ħaġa, meta jkollna Maltin in distress, għandek il-ħbieb u għandek lil min iċċempel. 

L-immigrazzjoni u l-mobbilità. Din hija interessanti. Semmejt il-Valletta Partnership u l-Valletta Summit, fejn hemmhekk għandek five pillars. Matul dawn l-aħħar għaxar snin kien hemm ħafna movimenti sabiex jerġgħu jiġu vvintati dawn il-Malta Valletta Pillars. Ħadd ma rnexxielu għax għandek five areas; jien dejjem niftakarhom għax għandi ritratt tagħhom fl-uffiċċju tiegħi. Dawn huma root causes, legal migration pathways, protection and asylum, fight against illegal migration u return and readmission. Għandek bilanċ perfett on how to deal with migration. Għandek l-istrumenti. Issa s-Samoa Agreement jieħu akkont ta’ dawn l-isfidi ġodda. Huwa agreement modern ħafna. Pereżempju, bħala ministeru, anke bl-imbuttatura tad-Deputat Prim Ministru qegħdin nidħlu biex naraw kif nistgħu nakkwistaw fondi Ewropej tal-Interreg u nagħmlu partnership pereżempju fuq l-ilma. Qegħdin ngħinu ħafna lil pajjiżi bħalma huma Antigua, Saint Lucia, Barbados, eċċ., li dawn talbuna l-għajnuna. Qed nagħmlu wkoll il-Malta Workshops biex dak li tgħallimna fuq l-AML (anti-money laundering) u s-sanctions ngħadduhomlhom. Tiskanta l-vulnerabilità tal-pajjiżi ż-żgħar li qegħdin ‘il bogħod u barra mill-periferija, li għalihom to try and make a living it’s a race to the bottom! 

Imbagħad għandna xi ħaġa oħra għaddejja li kien bdieha d-Deputat Prim Ministru, fejn kien iltaqa’ f’Londra mal-pajjiżi tal-Commonwealth li huma SIDS (small island development states), u hemmhekk qarribhom għax dawn il-pajjiżi, għalkemm jieħdu pjaċir bis-Samoa Agreement, jgħidu li ma jridux jgħaddu through is-Samoa Agreement imma jridu one to one mal-EU. Issa l-EU hija magna sabiħa ħafna imma hija wkoll kumplessa. Id-Deputat Prim Ministru kien laqqa’ lil tal-EAS u ġab lill-pajjiżi ż-żgħar u kien hemm skambju interessanti ħafna u din influwenzat biex l-EU jkollha l-ewwel rappreżentant tal-pajjiżi ż-żgħar. Sfortunatament, kien Spanjol, ma kienx Malti imma forsi fil-futur ikollna Malti wkoll. Fuq l-MVRI, is-soft diplomacy, l-international development qed nimbottawha favur biex ninfluwenzaw, mhux għax aħna inbigħu xi armi imma għax aħna żviluppajna u nixtiequ li ħaddieħor jiżviluppa bħalna. Nixtiequ l-paċi fid-dinja u bħalissa qed nagħmlu mapping, li aħna ngħidulu l-MVRI. 

IĊ-CHAIRPERSON: Imbagħad access to markets. 

IS-SUR NEVILLE AQUILINA: Assolutament. Qed inkejlu r-reżiljenza u anke l-vulnerabilità. Il-UN hemm proċess fuq il-vulnerabilità, però aħna żidna r-reżiljenza. Tliet ġimgħat ilu d-Deputat Prim Ministru bagħat delegazzjoni s-Samoa, ħadna d-data, ktibnihielhom, urejniehom kif għandha tkun, ħalli dawn ikunu jistgħu jippreżentaw domanda għall-finanzjament. U l-profil ta’ Malta dejjem jikber. 

Meta konna fis-Security Council dejjem scramble biex iġġib il-voti fil-General Assembly, u aħna hemmhekk konna mal-elite, u allura jkollok ħafna laqgħat mal-elite, li jgħidulek kif se jagħmlu biex dak il-vot jirnexxilhom iġibuh. Il-kontribut tagħna kien, anke minħabba l-profil tagħna li nbena matul is-snin, però anke għax għandna dan il-profile, jiġifieri aħna ngħinu lil kulħadd, noffru scholarships, eċċ., u allura meta nċemplu lil xi ħadd jisimgħuna. Dan is-Samoa Agreement joħloq framework modern li nistgħu nużawh. Nistgħu nużaw il-finanzjament li hemm fih biex inkomplu ninfluwenzaw the soft power ta’ Malta. 

IĊ-CHAIRPERSON: Grazzi. Sur Aquilina, xtaqt nistaqsik xi trid formalment minn dan il-Kumitat. Hemm bżonn li nivverbalizzaw xi ħaġa partikolari llum? 

ONOR. CARMELO MIFSUD BONNICI: Irridu napprovawh. 

IĊ-CHAIRPERSON: Tajjeb. Mela smajna l-preżentazzjoni. Issa nistaqsi lill-Membri ta’ dan il-Kumitat jekk jaqblux ma’ dan l-agreement. (Onor. Membri: Iva) Mela dan il-Kumitat, wara l-preżentazzjoni li ta d-Direttur Ġenerali, fil-preżenza tal-Membri ta’ dan il-Kumitat kif ukoll tad-Deputat Prim Ministru, huwa sodisfatt b’tali preżentazzjoni u għaldaqstant qiegħed japprova dan il-ftehim. Nirringrazzjakom. 

Il-Kumitat qabel unanimament mal-proposta għar-ratifika tal-ftehim tas-Samoa mill-Parlament Malti. 

Fil-5.41 p.m. il‑Kumitat aġġorna għal data li għandha tiġi komunikata aktar tard. 

